
АННОТАЦИЯ 

 Охирги бир неча ўн йилликлар давомида организм фаолиятининг нерв, 

ҳимоя ва гуморал бошқарилуви ҳақида дунё қарашлар шаклланиб, буни эътироф 

этувчи илмий изланишлар тобора кўпаймоқда. Ана шундай дунёқарашлар ва 

тадқиқотлар замирида “нейроиммуноэндокрин тизим” ва 

“Нейроиммуноэндокринология” фани дунёга келди. Ушбу мақолада овқат ҳазм 

қилиш аъзолари фаолиятининг нейроиммуноэндокрин бошқарилуви ҳақидаги 

баъзи далиллар ва мулоҳазалар баён этилган. 

 Калит сўзлар: Ҳазм тизими аъзолари, нейроиммуноэндокрин 

бошқарилув. 

  

Долзарблиги. Ички аъзоларнинг маҳаллий бошқарувчи тузилмалари 

(интрамурал нерв аппарати, диффуз эндокрин аппарати ва лимфоид аппарати) 

улар фаолиятининг бошқарилишида, ҳазм найи қисмларининг функционал 

мутаносиблигини ва ўзаро алоқаларини ва уларнинг қўшни аъзолари билан 

алоқасини (вицеро-вицерал муносабатлар) таъминлашда, шунингдек улар учун 

хос бўлган махсус вазифаларини амалга оширишда муҳим рол ўйнайди. Бу 

нуқтаи назардан олиб қаралганда, бу функционал муносабатларнинг морфологик 

асосини ўрганиш муҳим аҳамиятга эга. 

Ички аъзолар интрамурал нерв ва эндокрин аппаратининг морфологияси 

(айниқса ҳазм системаси аъзоларининг) жуда яхши ўрганилган. [2, 8, 14, 20, 33]. 

Шунингдек, ички аъзоларнинг диффуз эндокрин аппаратининг морфологиясига 

бағишланган илмий тадқиқотлар ҳам анчагина [1, 3, 12, 18, 32]. 

 Ҳазм найи аъзолари бошқарувчи системалари орасида уларнинг ўзаро 

морфофункционал боғлиқлиги яққол намоён бўлади ва бу боғлиқликнинг 

морфологик асосларини ўрганишга бағишланган илмий тадқиқотлар ҳам 

талайгина [4, 7, 10, 15, 23, 36]. С.В. Костюкевичнинг тадқиқотлари ҳазм найи 

бўйлаб жойлашган эндокрин ҳужайраларининг солиштирма морфологиясига ва 

онтогенезига бағишланган (2003-2004). Илмий тадқиқотларнинг маълум қисми 

эса бевосита ошқозоннинг эндокрин ҳужайраларига бағишланган [5, 13, 21, 28, 

35, 40, 44]. 

 Н.Т. Райхлин ва шогирдларининг ишлари эса диффуз эндокрин 

системанинг умумий таърифига, тузилишига ва гистохимиясига бағишланган [6, 

9, 11, 16] тадқиқотлари ошқозон фундал безларининг овқатланиш типи билан 

боғлиқ тузилишига бағишланган. Шунингдек, маълум илмий тадқиқотлар 

ошқозон девори компонентларининг тузилишига ва ўзгаришларига [13, 17, 22, 

28] бағишланган. Ошқозон соҳаси ҳазм найининг ҳазм жараёни янги сифат 

босқичига ўтадиган, яъни оғиз бўшлигида меҳаник ва химиявий ишловдан ўтган 

луқма (химус) ошқозонга тушиб унинг шираси билан аралаштирилиб химиявий 

ишлов берила бошлайди ва маълум миқдорда ўқтин - ўқтин ўн икки бармоқ 

ичакка ўтказилиб турадиган соҳа ҳисобланади. Ошқозонда ҳазм жараёни унинг 

деворида жойлашган эндокрин ҳужайраларнинг фаолияти билан узвий боғлиқ. 

Ҳазм найи ўрта қисми эндокрин ҳужайраларининг организм нормал ҳолатида ва 

патологиясида ўрганишга бағишланган адабиётлар мавжуд [3, 7, 15, 20, 28, 35, 

38, 40]. Ўн икки бармоқ ичакка ўтадиган луқма миқдори шу зонадаги пилорик 

сфинктернинг фаолиятига узвий боғлиқ. Бу сфинктернинг ишлаш принсипи эса 

пилорик безларнинг секрецияси ва уларда жойлашган эндокрин ҳужайраларнинг 

ишлаб чиқарадиган биологик актив моддаларига (пептид гормонларига) 

бевосита боғлиқ. Демак, бу соҳа фаолиятига ўн икки бармоқ ичакдан, ўт 

йўлларидан, меъда ости безидан ва ошқозоннинг бошқа қисмларидан 

интероцептив таъсирлар кўрсатилади деб таҳмин қилиш мумкин [13, 22, 30, 37, 

43]. 

 Ўн икки бармоқ ичакка ўт суюқлигининг ва меъда ости бези ширасининг 

ажралиши қатъий тартиб асосида юз беришини ва бу жараён ҳазм найининг бош 

қисмларининг фаолияти билан узвий боғлиқлигини ҳисобга олсак ошқозон 

безлари секрециясининг маҳаллий бошқарувчи тузилмаларининг 

морфологиясини ўрганиш қанчалик актуал эканлиги яна бир бор тасдиқланади 

[5, 19, 22, 24, 27, 39]. 

 Шунингдек, бу соҳанинг функционал бузилишлари, айниқса, 

дуоденоэзофагал рефлюкс синдроми ва бу ҳодисанинг ошқозон 

касалликларидаги ўзгаришлари муҳим аҳамиятга эга эканлиги илмий 

адабиётларда тез-тез учрамоқда [4, 19, 26, 29, 45]. 

 Ошқозон безларининг функционал морфологиясига ва патологиясига 

бағишланган илмий тадқиқотлар мавжуд [7, 10, 25, 34, 39, 43]. Ошқозон пилорик 

қисмининг ўн икки бармоқ ичакка ўтиш жойининг аниқ чегараси қилиб, унда 

дуоденал безларининг пайдо бўлиш жойини белгилашади. Бу муаллифлар 

фикрича, ошқозон пилорик қисмининг ўн икки бармоқ ичакка ўтишнинг 3 хил 

йўлини тафовут қилишади: 1. Мушакли – бунда гастродуоденал ўтиш жойининг 

асосий массасини мушак тўқимаси ташкил қилади, шиллиқ ости қават юпқа 

бўлади. 2. Шиллиқ ости – бунда ўтиш жойининг асосий қисмини сийрак 

шаклланмаган бириктирувчи тўқимадан иборат бўлган шиллиқ ости қавати 

ташкил қилади ва бунда ўтиш жойи ичак ичига ўсиқ ҳосил қилиб кириши 

кузатилади. Бунда дуоденал синус анча чуқур бўлади. 3. Мушак - без – бунда ўн 

икки бармоқ ичак шиллиқ пардаси пилорик бўлимни бир қисмни қоплаган бўлса 

ўтиш жойининг шиллиқ ости қаватида дуоденал безларнинг қалин қатлами 

жойлашган бўлади. Улар ўз тадқиқотларида гастродуоденал ўтиш жойининг 

морфометриясига оид материалларни ҳам келтиришган [2, 8, 19, 25, 38, 42, 44]. 

Улар ўтиш жойининг учинчи шакли яъни ўн икки бармоқ ичакнинг шиллиқ 

пардаси пилорик каналнинг маълум қисмини қоплаганда бу жойда типик 

дуоденал яра касаллиги пайдо бўлиши мумкинлигини таъкидлашади. 

Салессиофис (1972) эса одамлар ошқозони пилорик қисми пилорик канал ва 

сфинктернинг морфологиясини ўрганган. Л.А. Колесниковнинг фикрича (2000) 

пилорик соҳа яъни ошқозоннинг чиқиш қисми, унинг пилорик қисми, пилорик 

сфинктерини ва ўн икки бармоқ ичакнинг кенгайган бошланғич қисмини ўз 

ичига олади. Ошқозоннинг пилорик қисми ғорсимон тузилишга эга бўлиб, 

торайиб пилорик каналга ўтади. Улар орасидаги чегара ошқозоннинг пилорик 

қисмининг сиртида жойлашган ҳалқасимон эгатга тўғри келади. Тадқиқотчининг 

фикрича, пилорик сфинктер ҳалқасимон жойлашган силлиқ мушак 

тўқимасининг тўпламидан иборат бўлиб дистал қисмида унинг таркибида 

бириктирувчи тўқиманинг тўсиқлари мавжуд [2, 6, 8, 12, 17, 22, 38, 44]. 

